KEMENTERIAN PEMBANGUNAN WANITA,
KELUARGA DAN MASYARAKAT

SIARAN MEDIA

PINK CaRe: MANIFESTASI KPWKM DALAM PEMERKASAAN
PENGESANAN AWAL KANSER PAYUDARA

GEORGETOWN, 21 OKTOBER 2026 — Seramai 38,000 wanita bakal menerima
manfaat daripada Program Subsidi Ujian Mamogram melalui Pembentangan
Belanjawan 2027 lanjutan peningkatkan peruntukan kepada RM9 juta, berbanding RM8
juta pada tahun 2026.

“‘Kesihatan seorang ibu dan wanita bukan sekadar urusan peribadi semata-mata. Ibu
dan wanita yang sihat berupaya mengemudi rumah tangga dengan cemerlang, sekali
gus melahirkan persekitaran keluarga yang stabil, penyayang, dan harmoni,” kata YB
Dato’ Sri Hajah Nancy Shukri, Menteri Pembangunan Wanita, Keluarga dan Masyarakat
dalam ucapan perasmian “Kempen PINK CaRe: Program Kesedaran Kanser Payudara

2026 Peringkat Kebangsaan” di Penang Waterfront Convention Centre (PWCC) hari ini.

Program yang telah dilaksanakan sejak tahun 2007 ini menggalakkan pengesanan awal
kanser payudara dan terbuka kepada warganegara Malaysia dan penduduk tetap yang
memenuhi kriteria kelayakan. Pelaksanaan program ini disokong oleh penglibatan 67
buah pusat mamogram panel Lembaga Penduduk dan Pembangunan Keluarga Negara

(LPPKN) yang bertauliah di seluruh negara.

Kumpulan sasaran utama ialah wanita berusia 40 hingga 70 tahun. Secara umumnya,
wanita dengan pendapatan isi rumah RM10,000 dan ke bawah akan mendapat ujian
percuma sepenuhnya, manakala mereka yang berpendapatan melebihi RM10,000

dipertimbangkan untuk subsidi RM50, tertakluk pada syarat program.

YB Dato’ Sri Hajah Nancy Shukri menambah, Kementerian Pembangunan Wanita,
Keluarga dan Masyarakat (KPWKM) bersama-sama dengan LPPKN terus komited
dalam memperkasakan kesihatan wanita bagi meningkatkan kesedaran dan

pengetahuan rakyat Malaysia mengenai pengesanan awal kanser payudara.

Sambutan Bulan Kesedaran Kanser Payudara pada bulan Oktober setiap tahun di
peringkat global merupakan satu platform strategik untuk meningkatkan kesedaran,
memupuk pemahaman serta memperkasakan kepekaan masyarakat, khususnya

golongan wanita, terhadap pengesanan awal mampu menyelamatkan nyawa.

Sejak tahun 2007 sehingga 30 September 2026, seramai 595,143 wanita di seluruh
Malaysia telah menjalani ujian mamogram, dengan 1,334 kes kanser payudara
disahkan. Di Pulau Pinang, seramai 54,549 wanita telah menjalani saringan dan 93 kes

kanser payudara telah dikesan.

Turut hadir pada majlis itu ialah YB Puan Lim Hui Ying, Timbalan Menteri Pembangunan
Wanita, Keluarga dan Masyarakat; YB Puan Lim Siew Khim, Exco Pembangunan Sosial,
Kebajikan dan Hal Ehwal Bukan Islam, Kerajaan Negeri Pulau Pinang; YBhg. Datuk Dr.
Maziah Che Yusoff, Ketua Setiausaha, KPWKM; YBhg. Dato Sri Rohani Abdul Karim,
Pengerusi LPPKN; YBhg. Dato’ Abdul Shukur Abdullah, Ketua Pengarah LPPKN dan

pegawai-pegawai kanan Kementerian, Jabatan dan Agensi KPWKM.

